
Annotatsiya. Baliq kasalliklari orasida tez - tez uchrab turuvchi Xilodinellyoz 

kasalligi asosan qish faslidan keyin organizmi zaiflashgan baliqlarda ko‘p uchraydi. 

Ushbu maqolada bugungi kunda baliqchilikda keng tarqalayotgan Xilodinellyoz 

kasalligining qisqacha mazmuni va kasallikka qarshi furazalidon, furatsillin, tuzli 

eritmalarni qo‘llash orqali ishlab chiqilgan samarali davolash haqida qisqacha keltirib 

o‘tilgan. 

Kalit soʻzlar. xilodinellyoz, chilodinella, osh tuzi, furatsillin eritmasi, furazalidon 

eritmasi, tilyapiya, protozoy, antiparazitar, bakteritsid, immun tizim. 

Kirish. Chorvachilik sohasi aholi o‘rtasida keng tarqalgan mukammal sohalardan 

biri hisoblanadi. Ayniqsa so‘nggi yillarda baliq iste'moliga bo‘lgan talabning oshishi 

baliqchilik tarmog‘ining yanada rivojlanishiga olib keldi. Oʻzbekiston Respublikasi 

Prezidentining 13.01.2022 yildagi PQ-83-son "Baliqchilik sohasini yanada rivojlantirish" 

hamda 18.08.2023 yildagi PQ-281-son "Baliqchilik xo‘jaligi ehtiyojlari uchun suv 

havzalaridan foydalanish tartibini takomillashtirish hamda baliq ovlash va suv bo‘yi 

turizmi maskanlarini rivojlantirish chora-tadbirlari to‘g‘risida"gi qarorlari doirasida baliq 

mahsulotlari turlarini koʻpaytirish, eksport salohiyatini oshirish, mavjud havzalar 

imkoniyatlaridan samarali foydalanish, intensiv texnologiyalar asosida baliq yetishtirish 

hajmlarini koʻpaytirish hamda baliqchilik xoʻjaliklarining ozuqa bazasini 

mustahkamlashga alohida e'tibor berildi. Bunday tadbirlarni kengaytirish maqsadida aholi 

oʻrtasida baliqchilik bilan shugʻullanadigan xonadonlarga keng imkoniyatlar yaratish 

qulay va zamonaviy texnika vositalaridan foydalanish yoʻlga qoʻyildi va hozirgi kunga 

qadar turli xoʻjaliklarda bu koʻrsatkich oshib bormoqda. 

Mavzuning dolzarbligi. Baliq aholi oʻrtasida nafaqat oziq-ovqat, balki bir qancha 

kasalliklarga davo bo‘luvchi ozuqaviy qiymatga ega bo‘lgan, shuningdek akvariumlarda 

boqiladigan  ko‘ngilochar tur hisoblanadi. Baliqning qiymati koʻp miqdorda toʻliq oqsillar 

mavjudligi bilan belgilanadi. Baliqdan qimmatli dorivor, ozuqaviy va texnik mahsulotlar 

olinadi. Infuzoriyalar tomonidan keltirib chiqaradigan kasalliklar baliqlarning 

mahsuldorligiga katta ziyon keltiradi va iqtisodiy zarar yetkazadi. Akvarium va hovuz 

baliqlarida uchraydigan protozoy kasalliklardan biri Xilodinellyoz kasalligi boʻlib, 

baliqlarning teri va jabralarining jarohatlanish kasalligidir. Akvarium baliqlarida ushbu 

kasallik tezlikda ya'ni, 1-2 kun ichida sodir bo‘lib salbiy ta’sir ko‘rsatishi oqibatida 

mahsuldorligi pasayishiga olib keladi. 

Tadqiqot mazmuni va olingan natijalar. Xilodinellyoz kasalligini davolashda 

furatsillin va furazalidon kabi antiseptik va antiparazitar dori vositalarini qo‘llash yaxshi 

natija berishi tajriba davomida kuzatildi. Bu dorilar baliqlarda parazitlarni yo‘qotishga 

yordam beradi. Tadqiqot davomida quyidagi davolash sxemalari va miqdorlari ishlab 

chiqildi. 

1. Furatsillin bilan davolash 

Furatsillin — bakteriyalarga qarshi vosita bo‘lib, baliqlarda infektsiyalangan teri va 

shikastlangan joylarga samarali ta’sir qiladi.  

Miqdori: 1 litr suvga 10 mg furatsillin qo‘shiladi. Furatsillinni suvga qo‘shgandan 

so‘ng, suvni har kuni 1-2 marta almashtirib turish tavsiya etiladi. Davolash kursi odatda 

5-7 kunni tashkil etdi.  

2. Furazalidon bilan davolash 

Furazalidon — antiparazitar va bakteritsid xususiyatlarga ega dori bo‘lib, xilodinella 

parazitlari ustidan samarali ta’sir qiladi. 

Miqdori: 1 litr suvga 5-10 mg furazalidon qo‘shiladi. Furazalidonni qo‘shgandan 

keyin suvni har kuni 1-2 marta almashtirish kerak. Furazalidon bilan davolash kursi ham 

odatda 5-7 kun davom etadi.  

Tuzli eritmalar Xilodinellyoz kasalligini keltirib chiqaradigan chilodonella 

parazitlariga ta’sir ko‘rsatishda bir nechta mexanizmlarga asoslanishi kuzatildi. Tuzli 

eritmalar baliqlarning osmotik balansini o‘zgartiradi, bu esa parazitlarning yashash 

sharoitlarini yomonlashtiradi. Tuzning yuqori konsentratsiyasi parazitning suvsizlanishiga 

olib keladi, shuning uchun ular tezda o‘lib ketishi mumkin. Bu tuzning baliqlarda 

parazitlarni yo‘q qilishdagi asosiy mexanizmidir. Bundan tashqari tuzli eritmalar ba'zi 

hollarda baliqlarning terisidagi parazitlarni va boshqa mikroorganizmlarni kamaytirishga 

yordam beradi. Tuzli eritmalar baliqlarning immun tizimini qo‘llab-quvvatlashi 

mumkinligi aytib o‘tilgan, bu esa ularni parazitlarga qarshi kuchliroq himoya qilish 

imkonini beradi. 

Natriy xlorid (NaCl): Osh tuzi bilan eritma: 1 litr suvga 1-3 gramm oddiy osh tuzi 

qo‘shiladi, ammo bu miqdor baliqlarning turiga qarab o‘zgarishi mumkin. 

Davo davomiyligi: Davolash kursi odatda 3-5 kun davom etdi, lekin baliqlarning 

holatiga qarab bu muddatni uzaytirish mumkin. 

Umumiy 20 bosh baliq zararlantirildi. 10 bosh baliq tuzli eritmalar bilan davolandi. 

10 bosh baliq esa furatsillin va furazalidon eritmalari bilan davolandi. Tekshirish 

natijalariga ko‘ra, Xilodinellyoz bilan zararlangan baliqlarni osh tuzining 0,005% li 

eritmasi bilan 2-3 sutka davomida davolanganda, zararlangan baliqlaning 2 tasi nobud 

bo‘ldi, qolganlari davolashga erishildi. Qolgan 10 bosh baliqdan 5tasi furatsillin eritmasi 

bilan davolanib yaxshi natijaga erishildi. 5ta baliq furazalidon eritmasi bilan 

davolanganda 2tasi nobud bo‘ldi. 

Xulosalar 

 Natijalarga ko‘ra, tuzli eritmalar, furatsillin va furazalidon eritmalari bilan 

davolanganda furatsillin hamda tuzli eritma bilan davolangan baliqlarda yaxshi natijaga 

erishildi, osh tuzi eritmasining ta’sir doirasi 85-90%, furatsillin eritmasi bilan davolash 

85% hamda furazalidon eritmasi bilan davolash 70% etib belgilandi.  

